
OILAVIY  MUNOSABATLAR  DIAGNOSTIKASINING  OʻZIGA 

XOSLIGI 

 

Ergasheva Moxina Narzulla qizi-OʻzMU  

psixologiya yoʻnalishi 1-bosqich magistri 

 

Annotatsiya:Ushbu maqolada oilaviy munosabatlarning sharq 
mutaffakkirlari tomonidan oʻrganilganligi, qolaversa oila-nikoh munosabatlari 
toʻgʻrisidagi qarashlari bayon etilgan. Maqolada oilaviy munosabatlar 
psixodiagnostikasining oʻziga xos tomonlari haqida mulohazalar yuritilgan. 

Kalit soʻzlari: Oilaviy munosabatlar, psixodiagnostika, psixologik xizmat, 
nikoh va oila, dolzarb va perseptiv yoʻnalish. 

 
Bizga ma’lumki, jamiyat negizi, davlat taraqqiyoti hamda kelajagi boʻlmish 

yosh avlod ijtimoiy muhitga, ommaga kirishidan oldin kichik Vatan – oilada oʻz 
shakliga, tarbiyasiga ega boʻlib kamol topadi. Yaniki, oila – jamiyatning bir 
boʻgʻini va nafaqat boʻgʻini balkim negizi ham sanaladi. Oiladagi munosabatlar esa 
bevosita davlat taraqqiyoti, rivojiga ta’sir etadi.  

Bu haqida yangi tahrirdagi Oʻzbekiston Respublikasi Konstitutsiyasining 
76-moddasida shunday deyilgan: “Oila jamiyatning asosiy boʻgʻinidir hamda u 
jamiyat va davlat muhofazasidadir. 

Nikoh Oʻzbekiston xalqining an’anaviy oilaviy qadriyatlariga, 
nikohlanuvchilarning ixtiyoriy roziligiga va teng huquqliligiga asoslanadi. 

Davlat oilaning toʻlaqonli rivojlanishi uchun ijtimoiy, iqtisodiy, huquqiy va 
boshqa shart-sharoitlar yaratadi” Shu sababli ham oila, uning tuzilishi, oilaviy 
munosabatlar asrlar oʻtsa hamki oʻzining dolzarbligini, oʻrganishga boʻlgan 
ehtiyojini yoʻqotgani yoʻq. Ushbu izlanish ishlari esa Sharq mutafakkir olimlari 
tomonidan chuqur tahlil etib hanuz oʻrganilib kelinmoqda. Chunonchi, Rizouddin 
ibn Faxruddin, Abu Rayhon Beruniy, Faxr-ul Banot Sibgʻatulloh qizi, Abu Nasr 
Farobiy, Abu Ali ibn Sino, Yusuf Xos Hojib, Amir Temur, Alisher Navoiy, 
Abdurauf Fitrat, Abay Qoʻnanbayev va boshqalarning asarlaridagi oila va nikoh, 
oilaviy munosabatlar toʻgʻrisidagi qarashlar aks ettirilgan boʻlib ular hanuz oʻz 
haqiqatini va ahamiyatini yoʻqotgani yoʻq.  

Oʻzbek va fors adabiyotidagi eng mashhur asarlardan biri boʻlgan Mir 
Alisher Navoiy hazratlarining mashxur “Xamsa” asari tarkibidagi doston “Farxod 
va Shirin”da oilaviy munosabatlar, muhabbat, kasb-hunar egallash va ota-ona bilan 
farzand qolaversa ustoz hamda shogird oʻrtasidagi munosabatlar masalalari 
psixologik nuqtai nazardan yoritilgan. Bu asar oilaviy munosabatlardagi hissiy va 
aqliy vaziyatlarni tasvirlaydi, muhabbat, qurbonlik va insoniy ruhiyatning oʻzaro 

bogʻlanishini namoyish etadi. 
Abu Ali Ibn Sino (Avitsenna) oʻzining tibbiy va falsafiy asarlarida inson 

ruhiy holati va uning ijtimoiy muhitdagi roli haqida fikr bildirgan. Uning 
psixologik ta’limotlari, ayniqsa, odamlarning oʻzaro aloqalari va ularning 
psixologik salomatligi oʻrtasidagi bogʻliqlikni oʻrganishga bagʻishlangan. “  

Al-Farobiyning ijtimoiy-falsafiy qarashlarida ham oilaviy munosabatlarning 
ahamiyati va uning individning ruhiy holatiga qanday ta’sir etishi haqida tahlillar 
mavjud. U oilaning ijtimoiy va psixologik ahamiyatiga katta e’tibor qaratgan, oila 
a’zolari oʻrtasidagi sogʻlom aloqalar kishining ruhiy barqarorligini ta’minlashga 
yordam berishini ta’kidlagan. 

Bu mutafakkirlarning yondashuvlari, oʻsha davr ijtimoiy, madaniy va diniy 
kontekstlarini ham hisobga olib, oilaviy munosabatlarning psixologik jihatlarini 
tahlil qilgan. Bugungi shiddat bilan oʻzgarib borayotgan globallashuv davriga kelib 
ham Oʻzbekiston oʻz istiqboli va kelajagini oilani rivojlantirish, uni eʼzozlashda, 
deb bilayotgani anʼanaviy qadriyatlarimizni yanada boyitgan holda zamonaviy, 
namunali va farovon oilani barpo etish davlat siyosatining ustuvor yoʻnalishlaridan 
biriga aylanganida ham yaqqol namoyon boʻlmoqda.  

Zamonaviy psixologiyadagi eng dolzarb va perseptiv yoʻnalishlardan biri 
oila va unda sodir boʻladigan oʻzarishlarni oʻrganishdan iborat tadqiqotlar 
hisoblanadi. Tadqiqotchilarning mazkur muammoga boʻlgan qiziqishi zamonaviy 
oilalar hayotida sodir boʻlayotgan inqirozli vaziyatlar va ularning jamiyatning 
boshqa sohalariga koʻrsatayotgan taʼsiri bilan shartlanadi. Hozirgi kunda yoshlar 
orasida nikoh va oila haqidagi tasavvurlar, oiladagi rollarning taqsimlanishi 
maʼlum bir oʻzgarishlarga uchramoqda. Oilaviy qadriyatlarning transformatsiyasi 
yuz berib, oilaviy ajrimlar, nikoh oldi tugʼilishlar va notoʻliq oilalar sonining 
ortishiga olib kelmoqda. Bunday holatlarning oldini olish va muammoga yechim 
topishda psixologik yordamning ahamiyati kattadir. Oilalarga psixologik yordam 
koʻrsatishda eng dolzarb va muhim masalalardan biri – bu toʻgʼri psixologik 
diagnostikani amalga oshirishdir.  

Oilaviy munosabatlar diagnostikasi oilaviy muammolarni yechishda 
samarali yoʻl va usullarni aniqlashga yordam beradi. Bunda koʻpincha oilaning 
ichki muhitini, muammoli vaziyatlar yuzaga kelishiga olib keluvchi yashirin 
psixologik sabab va qonuniyatlarni ochishga imkon beruvchi test metodikalardan 
foydalaniladi.  

Bugungi kunda psixologiyada nikoh-oila munosabatlarini aniqlashga 
qaratilgan bir qator metodikalar mavjuddir. Lekin shunga qaramay, oilaviy 
konsulьtatsiya sohasidagi eng nozik masala mijozning oila-nikoh munosabatlari 
toʻgʼrisida toʻliq, aniq va obyektiv maʼlumot ola bilishdir. Diagnozning aniq 
qoʻyilishi, korrektsion ishning yoʻnalishini va metodlarni toʻgʼri tanlash, hamda 

koʻrsatilayotgan yordamning samarasi aynan shu maʼlumotga bogʼliq boʻladi.  
Ekspert tizimini ishlab chiqish tajribasi koʻrsatishicha, psixodiagnostika 

tizimini yaratish jarayonini 5 bosqichga ajratish mumkin [1]:  
1. Muammoni identifikatsiya qilish – bu bosqichda vazifa aniqlashtirib 

olinadi, muammoga oid bilimlar manbasi topiladi (kitoblar, mutaxassislardan 
olingan maʼlumot, metodikalar).  

2. Kontseptualizatsiya – bu bosqichda olingan bilimlar tizimi 
shakllantiriladi: asosiy tushunchalar roʻyxati tuziladi, tushunchalar orasidagi 
bogʼliqliklar, mantiqiy hukmlar ishlab chiqiladi.  

Kontseptualizatsiya bosqichi vazifasi bilimlarni norasmiy tarzda tavsiflash 
boʻlib, bunda asosiy kontseptsiyalar va tushunchalar oʻrtasida oʻzaro bogʼliqliklar 
grafiklar, jadvallar, diagrammalar koʻrinishida keltiriladi.  

3. Formalizatsiya – bunda oʻrganilayotgan soha kontseptsiyalari 
shakllantiriladi, mantiqiy metodlar va samarali modellar tanlanadi.  

4. Realizatsiya – ekspert tayyorlangan va shakllantirilgan bilimlar bazasini 
tuzish uchun oʻziga xos maxsus mahsulot boʻlishi kerak. bu bosqichning asosiy 
vazifasi instrumental vositalar orqali dasturiy majmua ishlab chiqishdan iboratdir.  

5. Test oʻtkazish – yaratilgan ekspert tizimining ishlashini, hayotiy 
talablarga javob berishini tekshirish uchun hamda oldingi bosqichlarda yoʻl 
qoʻyilgan xatolarni aniqlash uchun qoʻllaniladi.  

Oila diagnostikasi – oila tizimini baholash boʻlib, oila aʼzolarida yuz berishi 
mumkin boʻlgan somatik yoki nevrotik buzilishlarga olib kelishi mumkin boʻlgan 
holatlarni aniqlashga yordam beradi. Bunda diagnostikaning turli usullar mavjud: 
proektiv, blankli, oʻyinli va hk. Oila terapiyasida ham turli yoʻnalishlar mavjud 
boʻlib (strategik, strukturali, dinamik, xulqiy va hk.), ularning har biri oila 
diagnostikasi boʻyicha oʻz uslublariga ega.  

Oila diagnostikasida qoʻyilgan maqsadga erishish uchun quyidagi 
vazifalarni hal qilish muhim ahamiyatga egadir:  

- oilaviy munosabatlar muammosining zamonaviy ilmiy va ommabop 
adabiyotlardagi holatini koʻrib chiqish;  

- nikoh-oila munosabatlari diagnostikasi metodikalarini aniqlashtirish;  
- taklif etilgan metodikalarning umumiy va oʻziga xos jihatlarini, amaliy 

ahamiyatini koʻrsatib berish;  
- oilaviy munosabatlar boʻyicha tadqiqotning nima maqsadda va qanday 

oʻtkazilishini psixodiagnostik metodikalarni qoʻllagan holda yoritib berish.  
Oilaviy munosabatlar fenomenini oʻrganish uchun psixologlar quyidagi 

metodikalarni tavsiya etishadi: ROP, PEА, “Nizolar” soʻrovnomalari, shuningdek, 
oilaviy munosabatlar testi (FBT) va T.Liri testi.  

Maʼlumki, koʻpgina metodikalar oilaviy munosabatlar hamda erxotinning 

oiladagi rollarini oʻrganishga qaratilgan boʻlib, unda oʻzaro kutilmalar va 
intilishlar koʻrsatiladi. Bunday metodikalardan biri sifatida N.V.Volkovaning 
“Oiladagi rolli kutilmalar va intilishlar” (ROP) metodikasini olish mumkin. 
Mazkur metodikada bir qator oilaviy qadriyatlar keltirilgan boʻlib, er-xotinning 
ushbu qadriyatlar tizimiga munosabati, yaʼni ularni amalga oshirishdagi intilishlari 
va turmush oʻrtogʼidan kutishi darajalari aniqlanadi va oʻzaro solishtiriladi. 
Metodikaning maqsadi:  

 Oilaviy hayotda er-xotinning umumiy shaxs xususiyatlari, otaonalik 
majburiyatlari, jinsiy munosabat, har birining kasbiy qiziqishlari, kundalik xoʻjalik 
yuritish, axloqiy va emotsional qoʻllab-quvvatlash, juftining tashqi jozibadorligi 
toʻgʼrisida er-xotinlarning tasavvurlarini aniqlashtirishdan iborat. Bu koʻrsatkichlar 
oilaning asosiy funktsiyalarini aks ettirish bilan birga oilaviy qadriyatlar shkalasini 
(OQSh) tashkil etadi.  

 Er-xotinlarning oilada erkak va ayol rollarini taqsimlash haqidagi 
tasavvurlarini aniqlashdan iborat boʻlib, rolli kutilmalar va intilishlar shkalasida 
(RKISh) aks etadi.  

Shunday qilib, mazkur metodikaning natijalari er va xotinning oilaviy 
qadriyatlari ierarxiyasini aniqlashga, shuningdek, oilada erxotinning ijtimoiy-
psixologik mosligi toʻgʼrisida xulosa chiqarishga yordam beradi. “Oiladagi rolli 
kutilmalar va intilishlar” metodikasi ikki variant (erkaklar va ayollar uchun) va har 
birida 36 ta taʼkiddan iborat boʻlib, 7 ta shkaladan tashkil topgan.  

Yuqorida taʼkidlanganidek, metodika oiladagi rolli kutilmalar va intilishlarni 
aniqlashga qaratilgan boʻlib, bunda rolli kutilma – oiladagi majburiyatlarni 
turmush oʻrtogʼi bajarishini kutish bilan bogʼliq erxotinning ustanovkasi boʻlsa, 
rolli intilish – oilaviy rollarni bajarishda shaxsiy tayyorlik hisoblanadi.  

Bundan tashqari, А.N.Volkova tomonidan ishlab chiqilgan PEА 
soʻrovnomasi boʻlib, bu metodika uch fenomenni: partnerini tushunish, emotsional 
jozibadorlik hamda turmush oʻrtogʼiga nisbatan hurmatni diagnostika qilishga 
yordam beradi [2; S.14-15]. Metodikaning har bir shkalasi 15 ta savoldan iborat. 
Tushunish shkalasi mijozning nazarida turmush oʻrtogʼining obrazi qay darajada 
shakllanganligini aniqlashga yordam beradi. Emotsional jozibadorlik proektiv 
savollar orqali aniqlanib, turmush oʻrtogʼiga nisbatan hissiy munosabatlarini 
koʻrsatib beradi. Hurmat shkalasi esa turmush oʻrtogʼining koʻzida uning obroʻsi, 
ahamiyati va referentliligi haqida xulosa chiqarishga yordam beradi.  

T.Liri testi ideal turmush oʻrtoq obrazini oʻzaro qanday tushunishlarini 
diagnostika qilishda foydalaniladi.  

FBT – oilaviy munosabatlar testi – proektiv texnika boʻlib, birinchi marta 
1936 yilda Xovelьs va Likorish tomonidan tavsiflangan. Unda 40 ta suratdan iborat 
toʻplam boʻlib, oila aʼzolari oʻrtasidagi turli munosabatlar tasvirlangan. Test 

shaxsning oila aʼzolariga boʻlgan munosabati haqida maʼlumot olishga qaratilgan 
[3].  

Psixologlarning fikricha, sogʼlom psixologik barqaror muhitga ega boʻlgan 
oilani quyidagicha tavsiflash mumkin: oilaviy qadriyatlarning oʻxshashligi, 
rollarning yuqori adekvatligi, hayotning turli jabhalarida nizolarning kam boʻlishi, 
bir-biriga hurmatning balandligi va emotsional yoqimlilik. Mazkur formula 1982 
yilda ishlab chiqilgan.  

Xulosa qilib aytganda, oilaga psixologik yordam koʻrsatishning eng muhim 
jihatlaridan biri er-xotinlar ongida oʻrnashib olgan ustanovkalarni oʻzgartirish 
boʻlib, hayotiy vaziyatlarga munosib tarzda javob qaytarish usullarini oʻrgatishdan 
iborat, shu jumladan, turmush oʻrtogʼiga boʻlgan munosabatlarda ham. Er-
xotinlarga asosan nizoli vaziyatlarning tabiati va mohiyatini tushuntirish, ularni 
konstruktiv hal qilishning usullari va yoʻllarini koʻrsatib berish kerak. Shunday 
hayotiy muammolar boʻladiki, ularni hal qilishning ilojisi boʻlmaydi. Bunday 
vaziyatlarda ularga nisbatan qarashni oʻzgartirish, yoqimsiz taraflarini biroz 
yumshatkan holda yangidan psixologik idrok etishni oʻrgatish maqsadga muvofiq 
boʻladi.  

